
গীতবিতান
৭৩৯



২২






স্বপনে দোঁহে ছিনু কী মোহে; জাগার বেলা হল—
যাবার আগে শেষ কথাটি বোলো।

ফিরিয়া চেয়ে এমন কিছু দিয়ো

বেদনা হবে পরম রমণীয়—
আমার মনে রহিবে নিরবধি
বিদায়খনে ক্ষণেকতরে যদি সজল আঁখি তোল।


নিমেষহারা এ শুকতারা এমনি উষাকালে
উঠিবে দূরে বিরহাকাশভালে।

রজনীশেষে এই যে শেষ কাঁদা

বীণার তারে পড়িল তাহা বাঁধা,
হারানে৷ মণি স্বপনে গাঁথা রবে—
হে বিরহিণী, আপন হাতে তবে বিদায়দ্বার খোলো।






 [১৩৩৬]






২৩








সুনীল সাগরের শ্যামল কিনারে

দেখেছি পথে যেতে তুলনাহীনারে।
এ কথা কভু আর পারে না ঘুচিতে,
আছে সে নিখিলের মাধুরীরুচিতে।
এ কথা শিখানু যে আমার বীণারে,
গানেতে চিনালেম সে চির-চিনারে।


সে কথা সুরে সুরে ছড়াব পিছনে

স্বপন-ফসলের বিছনে বিছনে।
মধুপগুঞ্জে সে লহরী তুলিবে,
কুসুমকুঞ্জে সে পবনে দুলিবে,
ঝরিবে শ্রাবণের বাদল-সিচনে।

